Оҕо тɵрɵɵбүт тɵрүт тылынан саҥарар эйгэтин тэрийии: 
дьиэ кэргэн уонна уһуйаан

Улуу нуучча суруйааччыта Лев Николаевич Толстой этэн турардаах «Хайдах да саҥар, тɵрɵɵбүт  тылыҥ тɵрүт тылгынан син биир хаалар. Ис дууһаҕыттан этэн-тыынан барыаххын баҕардаххына омук тыла бу диэн ɵйгɵр киириэ суоҕа...». Дьэ оннук, тыл - бу киһи. Орто дойдуга олох олоро оройунан түспүт хас киһи ханнык эрэ омук буолан тɵрүүр. Ол аата бэйэтэ туспа ɵйүн-санаатын ситимниир тɵрɵɵбүт тɵрүт тыллаах кэлэр. 
Кэнники кэмҥэ саха киһитэ сахалыы саҥарбат буолла диэн этэллэрин үгүстүк истэбит, ааҕабыт. Кырдьык, кыра саастаах оҕо эрэ буолбакка ыччат, улахан дьон  да тɵрɵɵбүт тɵрүт тылынан саҥарара аҕыйаата. Саҥарбат буолла да тɵрүт толкуйун, сахалыы саныыр санаатын тутула эмиэ кэһиллэр, били «ни рыба, ни мясо» дииллэринии хайа да омукка «барсыбат» киһи буолар.
Ол иһин омук быһыытынан кэхтибэт кэскиллээх, самныбат саргылаах буоларга оҕону кыра сааһыттан тɵрɵɵбүт тɵрүт тылынан саҥарар дьоҕурун сайыннарар сорук турар.   Мин  биһиги уһуйааммытыгар ыытыллар оскуолаҕа киириэн иннинээҕи саастаах оҕо тɵрɵɵбүт тɵрүт тылынан саҥара улаатарыгар тɵрɵппүтүн кытта бииргэ ситимнээх  дьарыктар, тэрээһиннэр тустарынан сырдатыам. Уһуйааммытыгар нэһилиэкпит 35 ыалын 50 оҕотун кɵрɵбүт - истэбит, иитэбит - үɵрэтэбит. 
Кыра саастаах оҕо тулалыыр дьонун үтүктэн олох дьоҕурун ылынар, онон ийэ, аҕа аҥардас кини аттыгар баалларынан иитэллэр-үɵрэтэллэр диэн биллиилээх педагогтар бэлиэтииллэр. Кистэл буолбатах ордук кэнники сылларга тɵрɵппүт оҕотун кытта буолбакка куйаар ситимигэр элбэх бириэмэтин атаарар буолла. 
Дьэ ол иһин уһуйааммытыгар оҕо дьонун кытта алтыһар тэрээһиннэрин хото ыытарга кыһанабыт уонна бу тэрээһиннэр тɵрɵɵбүт тɵрүт тылынан баралларын ирдиибит. Оҕолор бэйэ бэйэлэрин икки ардыгар нууччалыы кэпсэтэн ылар эбит буоллахтарына, тɵрɵппүтү, уруу-аймах дьону кытта ыытыллар тэрээһиҥҥэ уу сахалыы саҥараллар, күннээҕи олоххо туттуллар тыллары тэҥэ мээнэ туттуллубат анал тыллары билиһиннэрии барар. Ол курдук субу соторутааҕыта ыытыллыбыт Саха ɵрɵспүүбүлүкэтин күнүн чэрчитинэн Иннокентий Корякин «Алаас хотуна» хартыынатын нɵҥүɵ оҕолор «томторук», «түптэ», «ыаҕас» диэн тыллары билбиттэрэ, оттон «Күндээрэ» нэһилиэкпит эбээлэрин түмсүүтэ  сахалыы таҥас арааһын кɵрдɵрɵн кэпсээн,  норуот ырыатын ыллатан бэрт үгүс тɵрүт сахалыы тылы иһитиннэрэн сэҥээриини ылбыттара. 
Дьиэ кэргэн, Оҕо саас сылыгар анаан дьиэ кэргэнинэн «Бары бииргэ айабыт: аптаах эллээһин» оҥоһук быыстапкатыгар 12 ыал кыттан сахалыы саҥаран оҥоһуктарын кэпсээбиттэрэ. Ийэни кытта дьарыкка анаан хайдах астыылларын эмиэ тɵрɵɵбүт тɵрүт тылынан кэпсиир ирдэбиллээх кулинарнай видео күрэххэ 10 ыал кыттыбыта.  Тɵрɵппүтү кытта «Күɵх ыллык» тоҕойдорунан оонньуу күрэххэ оҕолор хамсыыр харамай, үүнээйи туһунан хоһоон ааҕан,  таабырын таайбыттара, бɵҕү-сыыһы наардаан хомуйарга үɵрэммиттэрэ. Оттон Байанай ыйын чэрчитинэн сылын аайы  аҕалар кэлэн уу сахалыы тылынан оҕолордуун дьарыктаналлар, булка сыһыаннаах тылы-ɵһү, сиэри-туому билиһиннэрэллэр - холобур быйыл Анатолий Петров «Туһахтааһыҥҥа», Эллэй Дмитриев «Муҥхалааһыҥҥа» дьарык ыыппыттара. Бу барыта оҕо уу сахалыы тугу туохтан хайдах оҥорбуттарын кэпсээн саҥарар саҥатын тэҥэ тɵрүт толкуйдуур дьоҕурун сайыннарыыга олук буолар дии саныыбыт. 
Оҕо бэйэтин дьайыытын, тугу гынарын тɵрɵɵбүт тылынан кэпсиир дьоҕурун сайыннарар ɵссɵ биир үлэбитинэн иккис сылын ыытыллар оройуоннай «Туһата суохтан туһалааҕы» устуу күрэх буолар. Манна былырыын  8 уһуйаантан 26 оҕо кыттыбыт буоллаҕына быйыл 13 уһуйаантан 67 оҕо кыттыыны ылла. 
Маны таһынан иитээччилэргэ, тɵрɵппүттэргэ анаан оҕо сахалыы саҥарар эйгэтин тэрийиигэ  «Холбука» эбээлэр, эһээлэр кулууптарын үлэтинэн оройуоннай практическай хайысхалаах семинар ыыппыппыт. Манна эбээ Галина Гурьева «Оҕону оһуохайга уһуйуу», эһээ Виталий Самсонов «Куйуур - саха тɵрүт дьарыга»,  эһээ Николай Ананьев «Байаанынан норуот ырыатын ыллатыы», эбээ Лидия Долгунова «Кумааҕынан сыаҕайы оҥоруу» дьарыктары кɵрдɵрбүттэрэ. Бу маннык уруу-аймах дьарыктарыгар оҕолор бэрткэ сэҥээрэн, сонурҕаан кытталлар, сɵп да буоллаҕа - күн аайы такайар иитээччилэрэ буолбатах атын «сирэй-харах» буоллахтара, аны иитэр-үɵрэтэр үлэҕэ кытыннарар дьоммут бэйэлэрэ сүрэхтэринэн-быардарынан ылынар, сɵбүлээн үгэс гыммыт дьарыктарыгар уһуйар буолан истиҥ иэйии, иһирэх сыһыан угуттаналлар.
Оҕоҕо тɵрɵɵбүт тылга интэриэһи, тапталы иҥэрэр биир улахан суолталаах дьарыгынан уус-уран айымньыны иһитиннэрии буолар диэн тыл үɵрэхтээхтэрэ бэлиэтииллэр. Кырдьыга да оннук, уус-уран айымньыга тɵрɵɵбүт тыл сүмэтэ-сүɵгэйэ, дьүɵрэлии туттуу үрдүк чыпчаала баар буоллаҕа эбээт. Бу хайысхаҕа тэрээһиннэринэн биһиги уһуйааммытыгар «Ааҕар муннук» тэриллиитэ, «Ааҕар уһуйаан» бырайыак буолаллар. Манна оҕолорго тɵрɵппүтү сэргэ уһуйаан үлэһиттэрэ, уруу-аймах дьон кытталлара кэрэхсэнэр. Холобур бу бээһээ эрэ «Оҕо чуор куоластаах ырыаһыта» диэн Григорий Данилов хоһооннорунан ɵрɵспүүбүлүкэ уһуйааннарыгар ыытыллыбыт күрэххэ Милена Платонова аҕата уонна эбэтэ буолан бииргэ хоһоон ааҕан бастакы истиэпэннээх лауреат буолла. 
Ааҕар муннукка оҕолорго аналлаах сахалыы араас кинигэлэри таһынан остуол оонньуулара, кырааскалааһын бааллар. Манна оҕолору тула олордон дворник Григорий Ананьев, прачка Маргарита Петрова, сүрүннүүр иитээччи Мария Яковлева, повар Жанна Семенова уо.да.а. кинигэ ааҕыытын тэрийбиттэрэ. Оттон аан бастаан аһыллар дьоро түгэнигэр «Муннук» ыалдьыттарынан бибилэтиэкэрдэр Татьяна Степанова, Вера Васильева уонна «10 кыҥкый 10 остуоруйата» кинигэ ааптара учуутал Евгения Саввинова,  бастакы кинигэ ааҕааччынан эдэр ийэ Ирина Иванова буолбуттара. Тɵрɵппүттэргэ, педагогтарга «Ааҕар муннук» оҕолорун кытта бүччүм олорон кинигэ кɵрɵр биир сɵбүлүүр сирдэрэ буолбутуттан үɵрэбит, кэмиттэн кэмигэр кинигэлэри уларыта турабыт. 
«Ааҕар уһуйаан» бырайыакка 7 кылаас үɵрэнээччилэрэ кыттан саха омук «Куобах хайдах кылгас кутуруктаммытай» остуоруйатын ааҕан иһитиннэрбиттэрэ, оттон үлэһиттэр буойун бэйээт Тимофей Сметанин тɵрɵɵбүтэ 105 сааһын кɵрсɵ «Дьокуускай» хоһоонун доргуччу аахпыттара, үɵрэх дьылын устата  тэрээһиннэрбит былаан быһыытынан ыытылла тураллар.     Аны ырыа куттаах ийэлэр Элла Семенова, Борината Находкина, Татьяна Варламова «Биһикчээн» бырайыакка кыттан ɵбүгэ үгэһин тутуһан тɵрүт тыл сүмэтэ иҥмит истиҥ иэйиилээх биһик ырыатын ыллаан оҕолору утуппуттара. 
       Норуот тылынан уус-уран айымньытын тылын-ɵһүн хайдах баарынан илдьэ сылдьар дьонунан биллэн турар кырдьаҕас кɵлүɵнэ дьоммут буолаллар. Ол иһин кинилэр билиилэрин, сатабылларын сомсор сыаллаах ытык дьону кытта оҕолору алтыһыннарар тэрээһиннэрбит тиһигин быспакка ыытыллаллар: «Холбука», «Сэмсэ» түмсүүлэр дьарыктара, аҕам саастаах нэһилиэкпит дьонун «Алгыс», «Далбарай», «Күндээрэ» кулууптарын уонна биирдиилээн да уруу-аймах дьону кытта кɵрсүһүүлэр. Саха норуотун сүдү тылынан уус-уран айымньытын билиһиннэриигэ анал үɵрэхтээх «Туску» норуот айымньытын дьиэтин үлэһиттэрэ күүс кɵмɵ буолаллар.
[bookmark: _GoBack]Бу барыта биир ситимҥэ холбоһон «Күргүɵм иитэбит» диэн оҕону сайыннарар тиһилик үɵскээн тахсыбыта. Бу иһинэн уһуйааммыт бэтэрээннэрэ иитээччи кɵмɵлɵһɵɵччүтэ, тɵрɵппүт, иитээччи буолан эмиэ бэрт сэргэх дьарыктары ыыппыттара. Холобур, В.Н. Саввинов эдэр ийэ Юлия Евсеевалыын дуобакка, И.И.Иудина эмиэ эдэр аҕа Лев Ананьевтыын быласталыынынан эллээһиҥҥэ дьарыктаабыттара, кинилэри таһынан Е.И.Саввинова, Р.Н.Пономарева, Р.М.Игнатьева, Р.М.Георгиева кыттыыны ылбыттара, оттон нэһилиэкпит кɵхтɵɵх олохтооҕо Валентина Саввинова хаамыскаҕа, хабылыкка дьарыктыыр.
Аҕалары, уруу-аймах эр дьонун уһуйаан үлэтигэр кытыннарар соруктаах «Күнү кытта сырсабыт» түмсүү тэрийбиппит. Манна кɵхтɵɵх дьоммутунан Николай Степанов, Вячеслав Васильев, Максим Кондратьев, Арсен Слепцов, Тимур Григорьев, уо.д.а. буолаллар. 
Бу курдук уһуйаан иһинэн ыытыллар тэрээһиннэргэ ийэ, аҕа, уруу-аймах дьон кыттыыта оҕо тɵрɵɵбүт тɵрүт тылынан саҥарар эйгэтин кэҥэтиигэ тɵһүү күүс-кɵмɵ буолар. Оҕо уу сахалыы саҥарар сатабыла, дьоҕура анал үɵрэтэр дьарык таһынан ыытыллар тэрээһиннэргэ эбии чиҥиир, дириҥиир, кыаҕырар. Оччоҕо  тɵрɵɵбүт тɵрүт тыл кɵлүɵнэттэн кɵлүɵнэҕэ бэриллэр ситимэ симэлийбэккэ сайдар аартыга айхаллана турар. Сэбиэскэй суруйааччы, педагог, байыаннай кэриспэндьиэн, тылбаасчык суруйбутунуу «Тɵрɵɵбүт дойдуга бэриниилээх буолуу тɵрүт тылга таптала суох дьиҥ буолуон табыллыбат. Киһи култууратын, олоххо кɵрүүтүн кини тɵрɵɵбүт тылыгар сыһыанынан чопчу сыаналыахха сɵп» кэнчээри ыччаппыт Саха буола сандаарарын, Киһи буола килбэйэрин  туһугар  тɵрɵɵбүт тылынан саҥардыах тустаахпыт.
 Венера Степанова, «Кэнчээри» уһуйаан сэбиэдиссэйэ, 
Күндээдэ сэлиэннэьэтэ
